
					ఈ పుట అచ్చుదిద్దబడ్డది

తే. పన్నిదం బాడి గెలిచిన భావ మొప్ప, నప్పు చక్కంగఁ దీర్చినయనువు మెఱయ

సతియుఁ బతియును గారంపుసుతు వధించి, వరుస నడపిరి వీరశైవవ్రతంబు. 119



చ. మిరియము నుల్లియున్ బసుపు మెంతియు నింగువ జీరకంబు శ

ర్కరయును జింతపండును గరాంబువు గమ్మని నేయి తెైలమున్

బెరుఁగును మేళవించి కడుఁ బెక్కువిధంబులఁ బాకశుద్ధి వం

డిరి శిరియాలునిం గటికిడెందమునం దరళాక్షు లిద్దఱున్. 120



సీ. కమ్మగాఁ గాఁచినకట్టునంజుళ్లను నీరు వెళ్లఁగ నొత్తి నేత వేఁచి

చక్కఁగాఁ దఱిగినసన్నమాంసంబులు పరిపాటిమై జుఱ్ఱుఁబదను వండి

మూల్గుటెమ్ములతోడ ముదక గాకుండఁగఁ జాదు సేసిననల్లచారు గాంచి

వలయుసంబారాలు వడియాలు బలియించి దళమైన కొవ్వుతోఁ దాలఁబోసి

తే. షడ్రసోపేతములు గాఁగఁ జతురభంగి, నమృతపాకంబులుగఁ జేసి రాక్షణంబ

సెట్టి శిరియాలు వంశాబ్ధిశీతకరుని సతులు తిరువెంగనాంచియుఁ జందనికయు. 121



క. నానావిధపాకములుగ,  నానాలుగఁ జేసి యపుడు నాల్గువిధములన్

బోనాముదొంతిఁ జేర్చిరి, సూనాస్త్రసమానుఁ డైన సుతు శిరియాలున్. 122



సీ. నిగనిగంగాఁ దోమి నిండుబోనముదొంతి భోజనశాలలోఁ బొసఁగఁ జేర్చి

చెలువ గొజ్జఁగనీటిచేపట్టు గావించి పాటించి రత్నకంబళము పఱచి

దేవతార్చకు ధూపదీపాదు లొడఁగూర్చి కప్పురంబున మ్రుగ్గు గలయఁబెట్టి

యెడమదిక్కున రాగిపడిగెంబు ఘటియించి గరగతో విమలోదకములు డించి

తే. యతివ సర్వాయితం బయ్యె నయ్యగారి, కారగింపఁగ నవసరం బనుచుఁ బలుక

సెట్టి తోడ్తెచ్చె జంగమసిద్ధవృద్ధు, నంధురా లగుముదుసలియవ్వతోడ. 123



క. శ్రీపాదంబులు గడిగెను, శ్రీపాదోదకముఁ గొనియెఁ జెలువయుఁ దానున్

వ్యాపారిసార్వభౌముం, డాపరమతపస్వి నునిచి యర్చించెఁ దగన్. 124



వ. అనంతరంబ చిగురు ముదురునుం గాని నిడుపు వెడల్పుం గలకదళీపలాశంబు నడిమియీనియఁ బుచ్చి పఱచి యుదకంబునం బ్రక్షాళించి యుపస్తరించి పాయసాపూపసూపపుండ్రేక్షుద్రాక్షాగోక్షీరమధుశర్కరాఘృతదధిరసావళీశాకపాకశిఖరిపానకంబులతోడ గారాపుంగొడుకుపాల మేలోగిరంబుతోడం గూడ భరితభోజనంబుగా వడ్డించి గ్రుడ్డియవ్వకు సైత మట్లనే సమర్పించి దేవ! భక్తవత్సల! శివయోగీశ్వరరూప! విరూపాక్ష! యమృతాహారం బారగించి రక్షింపుమని చిఱుతొండఁడు భార్యయుం దానును భక్తితాత్పర్యవిశ్వాసపురస్సరంబుగా నమస్కరించిన. 125

		 ఈ పేజీలో చివరి మార్పు 20 మే 2020న 15:02కు జరిగింది.

అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

